
Norsk salmebok nr. 561 Midt i vår verden, her hvor vi bor
Salmeressurs til Tårnagenthelga
Denne salmen kan opne for ein refleksjon rundt kyrkjebygg generelt, og rundt det spesifikke kyrkjebygget vi er i akkurat no.
Refleksjon rundt teksten i første vers. Til dømes stille eit par av følgande spørsmål:
· Korleis kan kyrkjebygget vere «tegn på vår tro»?
· «Midt i vår verden, her hvor vi bor»…har vi sett eller vore inne andre kyrkjebygg enn det vi sit i akkurat no? I Norge eller i andre land? Kor mange kyrkjebygg finst det i Norge?
· Kan vi sjå/oppleve at lyset og mørke møter kvarandre i det kyrkjebygget vi sit i no?
· På kva måte kan ein seie at himmel og jord møter kvarandre? Gjerne snakke om alteret og nattverden, der vi får «himmelsk mat» som skal styrke kroppen og sjela.

I tekstane under finn vi nokre kjenneteikn på kyrkjebygget. Sjå på versa to til seks i salmen, finn eit kjenneteikn i kvart vers, som må til for at bygget skal kallast ei kyrkjebygg.
· (vers 2: «tårnet», vers 3: «muren», vers fire: «klokker», vers fem: «et rom for lovsang og bønn», vers seks: «rettet mot øst». Det finst nokre unnatak, kyrkjer som av særskilte årsaker ikkje er plassert øst-vest). 
· Finn eitt eller fleire symbol i teksten og leit i kyrkjerommet om de kan finne att symbolet der. Samtale om kva symbolet betyr. Kjenner du til andre symbol i kvardagen som betyr noko for deg? Kva kan vere fint med symbol? Det kan minne oss om noko som er viktig, som har verdi for meg osv. 
· Gjerne få besøk av ein lokal arkitekt som kan fortelje om byggekunst og kyrkjebygg, og kva som er spesielt med akkurat det kyrkjebygget vi har hos oss. Barna kan få utdelt planteikningar av kyrkjebygget, og teikne inn både viktig inventar og kvar dei finn dei ulike symbola.
· Lære eitt eller fleire vers, med eller utan akkompagnement. Ein stor fordel at den som lærer bort kan melodien og teksten utanåt. Ha ein god og fast rytme ved innøving. Legg songen i eit toneleie som ligg godt for allsong med barn, gjerne i Ess-dur, som den står i, der melodien ikkje går for høgt opp eller langt ned i toneleie. 
· Salmen kan gjerne brukast i tårnagentgudstenesta. Kyrkjemusikaren kan kanskje spele saman med barn frå tårnagentgjengen, eit vers kan spelast av eit soloinstrument. Gjerne dele inn i grupper, slik at gutane og jentene har separate øvingar og lærer kvar sine vers. Det kan vere enklare å øve inn salmen i mindre grupper. I gudstenesta kan ein synge den same salmen og dele opp på same måte. 
· Barna kan teikne eller fargelegge malar med ulike symbol og kyrkjeleg inventar frå eige kyrkjebygg. Teikningane kan danne grunnlag for ei utstilling til dømes i våpenhuset eller i det rommet der ein serverer kyrkjekaffi etter gudstenesta. Dei barna som vil det kan få vise sine teikningar på powerpoint under gudstenesta, i dei kyrkjebygga der dette høver godt, medan kyrkjelyden syng salmen.  

Nyttig bakgrunnsmateriale:
Kyrkjebygget
Kyrkjebygga representerer norsk kulturarv gjennom tusen år. Ingen annan offentleg bygningstype finst spreidd over hele landet, på same måte som kyrkjebygga, eller representerer ei så lang, kontinuerlig historisk utvikling. Kyrkjebygget var lenge det einaste offentlige bygget mange stader i Noreg. Kyrkjebygga vart sentrale i utforminga av byane og omlandet. Ingen andre kulturminnegrupper er sterkare identitetsskaparar, landet sett under eitt. Framleis har sjølv dei eldste kyrkjene den same opphavlege funksjonen, sjølv om utforming og stil har endra seg i takt med tida og bruken av kyrkjebygga. 
På ein særleg måte bidreg kyrkjebygga til å verkeleggjere paragraf 16 i Grunnlova, der det står at Den norske kyrkja «forbliver» Noregs folkekyrkje. Kyrkjebygga, med spir som ofte ragar høgt i terrenget, og med kyrkjeklokker som minner om og kallar inn til Guds hus, viser og at kyrkjene er tydeleg til stades for heile folket. 
Det heiter at kyrkjerommet skal vere bygd på teologi, difor vil ein kunne sjå at kyrkjene gjennom tidene har fått ulike uttrykk og utformingar. Prinsipielt er det to forskjellige grunnformer, langkyrkja og sentralkyrkja. Felles for dei fleste kyrkjene er at dei strekker seg mot himmelen, slik lovsongen og bøna stig opp til Gud. 
Den grunnleggande ideen for langkyrkja er ein horisontal akse som strekker seg frå vest til aust. Dette er grunnen til at dei fleste kyrkjene er orientert mot aust, som eit symbol på livet, livsvandringa, frå død til liv. Orienteringa mot aust bygger på at vi trur Jesus kjem att, slik sola står opp i aust, og den nye dagen gryr.
Sentralkyrkjerommet, eller det sirkulære kyrkjerommet, er eit rom der fellesskapet og samlinga rundt nattverdbordet er sentral. Sentralkyrkjene har ein vertikal akse, ein akse for kontakten mellom Gud og menneske. Møtet mellom Gud og mennesket skjer her og no, og Guds himmel kjem ned til menneska. 
Fellestrekk ved alle kyrkjebygg er at dei inneheld eit altar, ein altarring, preikestol og døypefont. Utforminga kan variere mykje - etter byggeår, stil og behov i kyrkjelyden.

Nokre av dei viktigaste symbola i kyrkja
[bookmark: _GoBack]Det å uttrykke seg gjennom symbol er typisk for mennesket og har også fulgt den kristne trua frå byrjinga. Symbola rammar inn gudstenesta i den kristne kyrkja, dei minner oss om trua og dei grunnleggande verdiane som ligg i trua. 
· Krossen er det sterkaste kristne symbolet. Krossen symboliserer Jesu oppstode og siger over døden. Krusifikset med ein korsfesta Kristus symboliserer noko av det same, Jesu død for oss.
· Ein trekant med eit auge i midten symboliserer Gud som heilag og treeinig.
· Fisken som symbol vart teken i bruk av dei første kristne, og blir òg nytta i dag, som eit symbol på at ein er kristen.
· Lys symboliserer Jesus, som sa han var «verda sitt lys».
· Dua symboliserer dåp og Den Heilage Ande. Ein flamme eller ei ildtunge symboliserer òg Den Heilage Ande.
· I mange kyrkjerom heng eit skip ned frå himlinga. Skipet peikar på at vi seglar på livsens hav.
· Alfa og omega-teikna symboliserer ein start og ein slutt.
· Sirkelen symboliserer æva, og peiker på heilskap og det fullkomne.
· Eit kvadrat er symbol på det jordiske, med dei fire verdshjørna
· Alteret, eller nattverdbordet, symboliserer nattverdfellesskapet , og er eit symbol på Kristus.
· Akset symboliserer vandringa gjennom livet.
· Desse symbola er eit lite utval av alle kristne symbol som er i bruk.

Dette dokumentet er henta frå ressursbanken.no (Den norske kyrkja) og er til fri bruk i ikkje-kommersielle formål.

